
REKOMANDIME

Mbi përfshirjen e aktorëve jo-shtetërorë

 Të forcohet transparenca dhe komunikimi publik mbi procesin e negociatave dhe 
reformat në kuadër të Kapitullit 23, përmes publikimit të rregullt të informacionit mbi 
progresin, sfidat dhe hapat e ardhshëm, duke mundësuar informim më të mirë dhe 
përfshirje më të gjerë të grupeve të interesit. Është shumë e nevojshme gjithashtu që të 
qartësohen dhe roli dhe përgjegjësitë e institucioneve përkatëse në këtë proces në kuadër 
të Kapitullit 23, që edhe shoqëria civile të jetë e orientuar kujt ti drejtohet dhe cilat 
institucione duhen monitoruar në bazë të çështjes, tematikës specifike. 

 Të sigurohet përfshirja e hershme dhe sistematike e organizatave të shoqërisë civile, 
akademisë, profesionistëve dhe grupeve të interesit në proceset e para, që në hartimin e 
legjislacionit, veçanërisht për nismat që lidhen me drejtësinë, të drejtat themelore dhe 
mbrojtja e grupeve vulnerabël. 

 Duhet të ketë një bashkëpunim më të ngushtë konkret mes institucioneve lokale dhe 
qendrore dhe aktorëve të shoqërisë civile dhe organizatave që punojnë në terren me 
grupet vulnerabël. OSHC-të mund të ofrojnë ekspertizë ligjore, ofrojnë të dhëna sasiore 
dhe cilësore në bazë të raporteve dhe studimeve që realizojnë si dhe mund të ofrojnë 
rekomandime konkrete specifike për grupet e caktuara vulnerabël, që mund të 
ndihmojnë në procesin e hartimit të legjislacionit por edhe zbatimit të tij. 

Mbi funksionimin e institucioneve të drejtësisë dhe qasjes në drejtësi për grupet e ndryshme 
vulnerabël

 Të vijojnë përpjekjet për rritjen e efikasitetit të sistemit gjyqësor, përmes adresimit të 
backlog-ut të çështjeve, forcimit të kapaciteteve njerëzore dhe institucionale, si dhe 
investimeve në infrastrukturën fizike dhe dixhitale të institucioneve të drejtësisë.

 Të vijojë forcimi i integritetit, profesionalizmit dhe etikës në sistemin e drejtësisë, përmes 
mbështetjes së reformave që lidhen me vlerësimin profesional, trajnimin e 

vazhdueshëm, rolin e ndihmësve ligjorë dhe standardet e Shkollës së Magjistraturës. 
Aktorët e shoqërisë civile mund të përfshihen dhe kontribuojnë me trajnime dhe kurse 
në këto fusha, jo vetëm për magjistratët e rinj. 

 Të fuqizohen mekanizmat e mbrojtjes dhe mbështetjes për viktimat e krimit, duke 
garantuar  a) koordinim më të madh ndërinstitucional, b) mbështetje të qëndrueshme 
financiare dhe c) qasje efektive në shërbime, veçanërisht për grupet më vulnerabël dhe 
komunitetet e margjinalizuara.

 Qasja  në drejtësi për grupet vulnerabël, duhet garantuar që politikat dhe shërbimet 
publike të adresojnë nevojat specifike të viktimave, grave, fëmijëve, personave me aftësi 
të kufizuara dhe komuniteteve të tjera në nevojë. Kjo duhet të realizohet nëpërmjet 
takimeve në terren me organizata të shoqërisë civile, punonjës socialë dhe profesionistët 
ligjorë që punojnë drejtpërdrejt me këto grupe dhe janë më të informuar mbi nevojat dhe 
specifikat e tyre. 

 Të forcohet bashkëpunimi ndërmjet institucioneve qendrore, pushtetit vendor dhe 
organizatave të shoqërisë civile në zbatimin e Strategjisë Ndërsektoriale për Mbrojtjen e 
Viktimave të Krimit 2024–2030, me fokus në parandalimin, informimin dhe ndihmë 
juridike falas. Pushteti vendor ka një rol kyç në informimin dhe komunikimin e 
drejtpërdrejtë, duhet të lehtësojë dialogun dhe bashkëpunimin me aktorët lokalë të 
shoqërisë civile si dhe ka informacionin e të dhënat mbi situatën e grupeve vulnerabël.

 Strategjia për Mbrojtjen e Viktimave duhet të përfshijë dhe mbrojtjen e viktimave të 
huaja në Shqipëri të cilat mund të shfrytëzohen në qendrat e tyre të punës apo 
shfrytëzohen seksualisht. Sidomos vitet e fundit që shihet një rritje e numrit të të huajve 
që po punësohen në Shqipëri, kjo kategori është mjaft e rrezikuar për tu shfrytëzuar dhe 
duhet parë me prioritet kuadri ligjor për ti mbrojtur ata. 

 Pavarësisht fushatave ndërgjegjësuese të realizuara dhe në kuadër të Javës për 
Ndërgjegjësimin mbi Mbrojtjen e Viktimave, është e nevojshme që informimi dhe ofrimi 
i informacionit të qartë e të kuptueshëm të ofrohet në çdo kohë, duke punuar ngushtë 
dhe me organizatat që janë në terren. Gjithashtu informimi dhe komunikimi duhet të 
përshtatet me kushtet dhe specifikat e grupeve vulnerabël dhe të përdoren mjete të 
ndryshme të komunikimit: informacionet dixhitale, broshura dhe fletëpalosje, dhe 
takime duke mbuluar edhe zonat rurale dhe më të të largëta në këtë proces. 

Mbi transparencën dhe integritetin

 Të sigurohet një proces gjithëpërfshirës dhe transparent për hartimin e Planit Kombëtar 
të Veprimit OGP 2026–2030, duke garantuar pjesëmarrje aktive dhe kuptimplotë të 
organizatave të shoqërisë civile, ekspertëve, akademisë dhe medias në të gjitha fazat e 
procesit.

 Me shumë rëndësi është informimi por edhe ngritja e kapaciteteve mbi OGP mbi 
transparencën dhe integritetin. Këto trajnime janë realizuar, por duhet që të përfshijnë jo 
vetëm institucionet publike por edhe aktorët e shoqërisë civile. Trajnimet mund të 
fokusohen dhe në format e mënyrat si mund të kontribuojë shoqëria civile në 
monitorimin dhe dhënien e rekomandimeve në këtë fushë. 


